
KUMITAT PERMANENTI DWAR IL-ĦATRIET PUBBLIĊI 

LAQGĦA NRU 10

It-Tnejn, 30 ta’ Marzu 2020

Il‑Kumitat Permanenti dwar il-Ħatriet Pubbliċi ltaqa’ fil‑binja tal‑Parlament, il‑Belt Valletta, fl-4.40 pm.

L‑Onor. Anthony Agius Decelis, President tal-Kumitat, ippresieda.


PREŻENTI

Il-Membri tal-Kumitat li kienu preżenti għal-laqgħa kienu l-Onor. Joe Mizzi, l-Onor. Clyde Puli u l-Onor. Hermann Schiavone.

Il-Ministru fi ħdan l-Uffiċċju tal-Prim Ministru l-Onor. Carmelo Abela kien ukoll preżenti.


MINUTI

Il-Minuti tal-Laqgħa Nru 9, li saret fl-4 ta’ Frar 2020, ġew ikkonfermati.


SMIGĦ FIR-RIGWARD TAN-NOMINA TA’ DR GEORGE SAID-ZAMMIT BĦALA AMBAXXATUR TA’ MALTA MHUX RESIDENTI GĦALL-GEORGIA U GĦALL-ARMENJA 

Fl-4.40 pm il-Kumitat beda s-smigħ ta’ Dr George Said-Zammit skont is-subartikolu 37 tal-Att dwar l-Amministrazzjoni Pubblika, Kap. 595, u l-President tal-Kumitat informa lil Dr Said-Zammit li d-domandi u t-tweġibiet mibgħuta minn Dr George Said-Zammit ser jiġu ppubblikati ai termini tal-Artikolu 38 (2) tal-Att dwar l-Amministrazzjoni Pubblika.

Wara li Dr George Said-Zammit ta informazzjoni dwar il-karriera tiegħu fil-qasam tal-edukazzjoni, b’mod partikolari bħala rappreżentant ta’ Malta fil-Kunsill tal-Ewropa, il-Membri tal-Kumitat staqsewh domandi relatati mal-kariga li għaliha ġie nominat. Dawn inkludew il-mod ta’ ħidma tiegħu f’diversi oqsma, bħala Ambaxxatur Mhux Residenti fiż-żewġ pajjiżi.

Il-Ministru fi ħdan l-Uffiċċju tal-Prim Ministru l-Onor. Carmelo Abela tkellem dwar il-relazzjoni eżistenti mal-Armenja u mal-Georgia u kif ir-relazzjoni maż-żewġ pajjiżi tista’ titjieb u tiżviluppa.

Wara li ġiet konkluża d-diskussjoni, il-Kumitat qabel li għandu jagħti parir favur il-ħatra ta’ Dr Said-Zammit bħala Ambaxxatur ta’ Malta Mhux Residenti għall-Georgia u għall-Armenja skont kif provdut fis-subartikolu 38 (5) fit-Tielet Taqsima tal-Ħames Skeda tal-Att dwar l-Amministrazzjoni Pubblika, Kap. 595, u li skont l-istess provvediment, flimkien mal-parir imsemmi, kellhom ukoll jintbagħtu l-Minuti tal-laqgħa tal-Kumitat lill-Ministru għall-Affarijiet Barranin u Ewropej.

SMIGĦ FIR-RIGWARD TAN-NOMINA TAS-SUR JESMOND CUTAJAR BĦALA AMBAXXATUR TA’ MALTA MHUX RESIDENTI GĦALL-IŻLANDA 

Hekk kif beda s-smigħ tas-Sur Jesmond Cutajar skont is-subartikolu 37 tal-Att dwar l-Amministrazzjoni Pubblika, Kap. 595, il-President tal-Kumitat informa lis-Sur Cutajar li d-domandi u t-tweġibiet tiegħu kienu ser jiġu ppubblikati ai termini tal-Artikolu 38 (2) tal-Att dwar l-Amministrazzjoni Pubblika.

Is-Sur Cutajar tkellem dwar is-similaritajiet bejn l-Iżlanda u Malta, bħala żewġ Stati gżejjer. Huwa semma li l-Iżlanda qed issir aktar popolari mal-Maltin bħala destinazzjoni ta’ btala u tkellem dwar kif dan jista’ jiġi aktar żviluppat. 

Waqt id-diskussjoni ssemmew l-oqsma li fihom Malta tista’ tikkollabora aktar, fosthom l-oqsma tat-teknoloġija u l-informatika, is-sajd u l-akwakultura, l-istitut marittimu xjentifiku, it-tagħlim tal-Ingliż u anke l-ħidma ambjentali li hija ta’ importanza kbira għall-Iżlanda li kkommettiet li tkun carbon neutral sas-sena 2040. Issemma wkoll il-qasam kulturali li jista’ jiġi żviluppat, pereżempu mil-lat ta’ korijiet li huma ta’ interess għaż-żewġ pajjiżi.

Waqt id-diskussjoni ssemmew ukoll l-interessi li l-Iżlanda għandha f’Malta fil-qasam farmaċewtiku u anke ssemmiet il-possibilità ta’ kollaborazzjoni bejn il-Parlament Malti u dak tal-Iżlanda.

Wara li ġiet konkluża d-diskussjoni, il-Kumitat qabel li għandu jagħti parir favur il-ħatra tas-Sur Jesmond Cutajar bħala Ambaxxatur ta’ Malta mhux Residenti għall-Iżlanda skont kif provdut fis-subartikolu 38 (5) fit-Tielet Taqsima tal-Ħames Skeda tal-Att dwar l-Amministrazzjoni Pubblika, Kap. 595, u li skont l-istess provvediment, flimkien mal-parir imsemmi, kellhom ukoll jintbagħtu l-Minuti tal-laqgħa tal-Kumitat lill-Ministru għall-Affarijiet Barranin u Ewropej.

Fil-5.05 pm id-diskussjoni kienet konkluża u l-Kumitat ġie aġġornat.

